
Vaishnavi Stutih

శ్రీవైష్ణవీస్తుతిః  

నమో దేవి మహాభాగే గమ్భీరే భీమదర్శనే ।
జయస్థే స్థితిసిద్ధాన్తే    త్రినేత్రే  విశ్వతోముఖి ॥ ౧॥
విద్యావిద్యే జపే జాప్యే మహిషాసురమర్దిని  ।
సర్వగే సర్వదేవేశి విశ్వరూపిణి వైష్ణవి   ॥౨॥
వీతశోకే ధ్రువే  దేవి పద్మపత్రశుభేక్షణే  ।
శుద్ధసత్త్వవ్రతస్థే    చ చణ్డరూపే  విభావరి ॥ ౩॥
ఋద్ధిసిద్ధిప్రదే    దేవి విద్యేఽవిద్యేఽమృతే శివే ।
శాఙ్కరీ వైష్ణవీ   బ్రాహ్మీ  సర్వదేవనమస్కృతే ॥ ౪॥
ఘణ్టాహస్తే  త్రిశూలాస్త్రే  మహామహిషమర్దిని  ।
ఉగ్రరూపే  విరూపాక్షి మహామాయేఽమృతస్రవే  ॥ ౫॥
సర్వసత్త్వహితే దేవి సర్వసత్త్వమయే ధ్రువే  ।
విద్యాపురాణశిల్పానాం జననీ భూతధారిణి ॥౬॥
సర్వవేదరహస్యానాం సర్వసత్త్వమతాం శుభే ।
త్వమేవ శరణం దేవి విద్యేఽవిద్యే శ్రియేఽమ్బికే  ॥ ౭॥
విరూపాక్షి తథా క్షాన్తిః క్షోభితాన్తర్జలేఽమలే  ।
నమోఽస్తు తే మహాదేవి నమస్తే పరమేశ్వరి ॥౮॥
శరణం త్వాం ప్రపద్యన్తే   యే దేవి పరమేశ్వరి ।
న తేషాఞ్జాయతే  కిఞ్చిదశుభం రణసఙ్కటే ॥౯॥
యశ్చ వ్యాఘ్రభయే  ఘోరే చౌరరాజభయే తథా ।
స్తవమేనం సదా దేవి పఠిష్యతి యతాత్మవాన్ ॥ ౧౦॥
నిగడస్థోఽపి యో దేవి త్వాం స్మరిష్యతి మానవః ।
సోఽపి బన్ధైర్విముక్తస్తు  సుసుఖం వసతే సుఖీ ॥ ౧౧॥

శ్రీవైష్ణవీస్తుతిః  

ఇతి శ్రీవరాహపురాణే  త్రిశక్తిమాహాత్మ్యే   మహిషాసురవధో నామ
పఞ్చనవతితమోఽధ్యాయే శ్రీవైష్ణవీస్తుతిః    సమ్పూర్ణా ।
వరాహపురాణ । అధ్యాయ ౯౫/౫౧-౬౧॥

